
 

 

 

Eldo-Gespreksgids 

Gespreksvrae 
Ø Waar in jou lewe het jy al gevoel soos Petrus, dat jy Jesus teleurgestel het of nie meer bruikbaar is nie? 
Ø  Wat leer hierdie verhaal jou oor die aard van Jesus se genade en die manier waarop Hy 

mense se verhoudings met Hom herstel? 
Ø As Jesus jou vandag op die strand sou ontmoet, wat dink jy sou Hy vir jou sê? 
Ø Hoe sou die kerk anders gewees het as ons genade soos Jesus teenoor mekaar toon? (Soos 

Jesus genade teenoor Petrus getoon het) 

Joh 21: 1-19 

Na Jesus se opstanding vind ons Petrus en van die dissipels terug by hulle ou werk waar hulle besig 
is om vis te vang . Dit voel amper asof hulle roeping verlore is. Hulle is nie besig om die evangelie 
te verkondig nie. Petrus, wat eens belowe het om saam met Jesus te sterf, het Hom verloën. Hoe 
herstel ’n mens van só ’n mislukking? Mens sou verwag dat ons nooit weer in die Bybel oor Petrus 
sou lees nie.  

In Johannes 21 verskyn Jesus vroeg in die oggend op die strand, die van ’n nuwe dagbreek. Dit is 
nie toevallig nie: met die opkoms van die son wys Jesus dat saam met Hom daar altyd ’n nuwe 
begin is. Die dissipels vang niks totdat Hy sê: “Gooi julle net aan die regterkant uit.” Skielik vul die 
net, soos 3 jaar gelede toe Jesus hulle die eerste keer geroep het. Jesus herinner hulle: Ek is steeds 
hier, en julle roeping staan nog. 

Wanneer hulle by die strand kom, wag daar ontbyt. Jesus is besig  brood en vis oor ’n vuur gaar te 
maak. Dis ’n besonderse toneel: Jesus roep Petrus nie na ’n kansel of ‘n bekeringsgeleentheid  nie, 
maar na ’n rustige veilige omgewing rondom ‘n vuur. Hy herstel Sy verhouding met Petrus deur 
genade en liefde, nie deur skuldgevoelens te skep nie. Hier vind genade praktiese gestalte. Jesus 
vra Petrus drie keer: “Het jy My lief?”, een keer vir elke keer wat hy Hom verloën het. Elke vraag is 
’n genesend en nie ’n veroordelend nie. Jesus wil nie Petrus laat skuldig voel nie, maar eerder vir 
hom laat besef dat hy nog ‘n roeping op sy lewe het. Dit wys daarop dat ons ‘n God dien van 
tweede, derde en selfs vierde kanse.  

Hierdie ontmoeting leer ons dat Jesus se koninkryk anders lyk: waar die wêreld veroordeel, herstel 
Hy. Waar ons onwaardig voel, nooi Hy ons weer opnuut met die woorde: “Volg My.” Dit is die hart 
van die evangelie, ‘n nuwe begin, vars genade en ’n God wat jou steeds gebruik, selfs al het jy 
misluk. 

Wanneer Jesus vir Petrus sê: “Laat my skape wei,” herstel hy weer sy roeping, doel en identiteit. 
So nooi Jesus ook vir ons om Hom weer te volg, weer lief te hê en weer te dien. 

